
দুই




 দিনৰ সময়খিনি কোনােমতে পাৰ হয়। দুপৰীয়া এবাৰ কাবেৰী আহিছিল। তাই শুভেন্দুৰ
গার্লফ্রেণ্ড। অনুলেখহঁতৰ হােটেলৰ কাষতে থকা ‘বুক ৱৰ্ল্ড’ নামৰ কিতাপৰ দোকানখনত কিবা
কিতাপ বিচাৰি আহিছিল তাই। অনুলেখ বেলকনিতে বহি থকা দেখি এপাক সােমাই গ’ল।
তাই বৰ ভাল ছােৱালী। কটনত পঢ়ে। ইংৰাজীত মেজৰ। শুভেন্দুৱেই তাইক অনুলেখৰ সৈতে
চিনাকি কৰি দিছিল। আজি হােটেলত শুভেন্দু নাই বুলি জানিও তাই অনুলেখক লগ কৰিবলৈ
কেনে নিঃসংকোচেৰে সােমাই আহিছিল। নিজৰ হৃদয়খন পবিত্র হ’লেহে অন্যক সৰলভাৱে
বিশ্বাস কৰিব পাৰি। কাবেৰীক দেখি অনুলেখৰ তেনেকুৱাই লাগিছিল। এনেকুৱা হৃদয়ৰ সমৃদ্ধিৰে
ভৰপুৰ ছােৱালীক কেৱল সম্মান কৰিব পাৰি। সভ্যতাৰ সংকটৰ মাজতাে তাইৰ দৰে পবিত্ৰমনা
ছােৱালীবােৰ সঁচাকৈ চিৰসেউজ প্ৰেৰণা।

 আবেলি অকণমান শুব খােজোতেই মনজিতৰ দুটাকৈ ফোন আহিল। এটা ভঙাগড়ৰ পৰা
ছ’নিয়া নামৰ ছােৱালী এজনীৰ, অন্যটো চামতাৰ স্মৃতিৰেখাৰ। সি নথকাত অনুলেখেই তাৰ হৈ
সিহঁত দুজনীৰ লগত কথা পাতিবলগা হ’ল। দুয়ােজনী ছােৱালীৰ সৈতে অনুলেখৰ ফোনতে
চিনাকি হৈছে। মনজিতৰ বন্ধু। প্রেমিকা কিন্তু নহয়। এই মনজিতটোও বৰ অদ্ভুত। যেনি তেনি
মাত্র বন্ধু। কিমান ছােৱালীৰ যে ফোন আহে তালৈ। সকলােৰে লগত সি বন্ধুত্ব অক্ষুন্ন ৰাখিব
পাৰিছে। অনুলেখে এদিন তাক প্ৰেমত পৰা নাই কিয় বুলি সােধােতে সি কৈছিল— প্রেম
সম্পর্কে তাৰ ধাৰণা এতিয়াও স্পষ্ট নহয়। আচলতে প্ৰেমত পৰা মানুহে কি বিচাৰে সেয়া
মনজিতৰ বােধগম্য নহয়। সি বহুতৰে ক্ষেত্ৰত দেখিছে প্রেমে তেওঁলােকৰ জীৱনলৈ সৌন্দর্য্য
আৰু সুখৰ সমৃদ্ধি অনাতকৈ তিক্ততা আৰু ঘৃণাৰহে সৃষ্টি কৰিছে। এনে কিয় হয় ? প্রেম যদি
স্বর্গীয় হয়, প্রেমিক-প্রেমিকাৰ যন্ত্ৰণাৰ অন্ত নপৰে কিয় ? স্বৰ্গততাে কোনাে যন্ত্রণা থাকিব নালাগে।
অনুলেখে মনজিতৰ প্ৰশ্নৰ উত্তৰত একো কোৱা নাছিল। গৌতম বুদ্ধই বােধিদ্ৰুমৰ তলত পবিত্র
জ্ঞান লাভ কৰিও মানুহক মুক্তিৰ পথ দেখুৱাব নােৱাৰিলে। মানুহে আচলতে কি বিচাৰে ? বৰ
জটিল প্রশ্ন। যাৰ উত্তৰ বিচাৰি সহস্র মনীষীয়ে যুগ যুগান্তৰ ধৰি গৱেষণা কৰি আহিছে তাৰ
উত্তৰ কি অনুলেখৰ দৰে অতি সাধাৰণ মানুহ এটাৰ ওচৰত থাকিব পাৰে ?

 সন্ধিয়াটো আৰম্ভ হােৱাৰ লগে লগে অনুলেখৰ মদ খােৱাৰ ইচ্ছাটো তীব্র হৈ উঠিল।
যােৱা তিনিটা বছৰে সি প্ৰচুৰ মদ খাই আহিছে। মাক-দেউতাক আৰু ভনীয়েকৰ তাৰ প্রতি
ওপজা ঘৃণাৰ কাৰণাে সেইটোৱেই বুলি ভালকৈয়ে জানে। ব্রাহ্মণৰ ল’ৰা হৈ অনুলেখ মদ খাই
অধঃপাতে গৈছে ,এই কথাটো তাক বহুবাৰ কোৱা হৈছে। তথাপি সি নিজক শুধৰাবলৈ অকণাে
চেষ্টা কৰা নাই। মাক-দেউতাক আৰু ভনীয়েকক সন্তুষ্ট কৰিবলৈকে সি তাৰ জীৱনৰ সমস্ত
প্রেম-ভালপােৱা বিসর্জন কৰি নিজৰ কবৰ খান্দিছিল৷ এতিয়া সেই কবৰ সম্পূর্ণ হ’বলৈ এটা
মৃতদেহৰ দৰকাৰ। সি নিজকে নিঃশেষ কৰি মৃতদেহটোৱেই তৈয়াৰ কৰিব খুজিছে।


 ইণ্টাৰকমত সি মেনেজাৰক ৰূম ছাৰ্ভিচৰ ল’ৰাটোৰ হাতত তাৰ পছন্দৰ ব্ৰেণ্ড হুইস্কিৰ ফুল

		 এই পৃষ্ঠাটো শেষবাৰৰ কাৰণে ১১ মে' ২০২১ তাৰিখে ১৮:৩৫ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

